
2008ko euskarazko eskola lehiaketen sari banaketa

Ostirala, 2008ko ekainaren 6a. Nafarroako Gobernuko Hezkuntza Departamentuak 2007-2008ko ikasturtean ikastetxeetan egiten diren euskarazko lehiaketen sariak banatu ditu gaur Nafarroako Jauregiko Tronu Aretoan.
Banatu diren sariak lehiaketa hauei dagozkie: Literatura lehiaketaren sariak (Poesia eta Narratiba modalitateetan), “Jose Maria Satrustegi” Etnografia saria, “Pedro Diez de Ulzurrun” Deklamazio, Irrati Gidoi eta Podcasten saria eta Bertsopaperen saria.

Lehiaketa horiek guztiak, azken 19 urte hauetan euskaraz antolatu dira ikastetxeetan egiten diren ahaleginak indartzeko, egunerokoan, ikasleen hizkuntza gaitasuna aberasten dutelakoz eta hizkuntzarekin jolasteko eta sortzeko bideak zabaltzen dituztelakoz.

Lehiaketa hauetara guztietara 1.733 lan aurkeztu dira, 274 Narratiban, 91 Poesian, 1.359 Bertso Paperan, 7 Etnografian eta 2 Deklamazio, Irrati Gidoi eta Podcastean (azken hauek taldeko lanak izan dira). Ikasturte honetan 28 sari banatu dira.

Sarituek diploma eta trofeo bana jaso dute ekitaldi honetan. Lan hauek, 1989az geroztik Hezkuntza Departamentuak zabaltzen duen LENARRIAK VII bilduman argitaratuko dira.

Sari banaketan ikasle sarituak, euren senitartekoren bat, beren ikastetxeetako ordezkari bat,  eta epaimahaikideek parte hartu dute.

Lehiaketen deskribapena

Zehatz-mehatz, lehiaketak honako hauek dira:
-LITERATURA LEHIAKETA: lehiaketaren helburua da Lehen Hezkuntzako 3. zikloko eta Bigarren Hezkuntzako ikasleek euskaraz idatz dezaten sustatzea. Lehiaketak bi modalitate ditu: narratiba eta olerkia. Narratibari dagokionez, lanak 2 orrikoak izanen dira, gutxienez. Olerkiei dagokienez, berriz, 20 lerro izanen dituzte gutxienez ere (4 bertso).

-“JOSE MARIA SATRUSTEGI” ETNOGRAFIA LEHIAKETA: lehiaketaren helburua da euskarazko etnologia eta folklore gaiak bildu, idatzi eta hedatzea. Lan bakoitza elkarrizketa egiten zaionaren euskalkian idatzita egonen da. Derrigorrezko Bigarren Hezkuntzako eta Batxilergoko ikasleentzat antolatutako lehiaketa da. 
-“PEDRO DIEZ DE ULZURRUN” DEKLAMAZIO, IRRATI GIDOI ETA PODCAST LEHIAKETA: lehiaketaren xedea da ahozko adierazpena hobetzea, euskaraz irakurriz, errezitatuz, irratsaio bat eginez edo teknologia berriak erabiliz. Lanak audio formatuan grabatuta aurkeztu behar dira. Hasieran deklamazio lehiaketa zenari irrati gidoien lehiaketa erantsi zitzaion. Aurreko ikasturtean, gainera, podcast modalitatea gehitu zitzaion, ikastetxeetako Teknologia Berrien erabilera sustatzeko. 

· Deklamazio Lehiaketa: Lehen Hezkuntzako 2. zikloko ikasleentzako lehiaketa da. Bi testu aurkeztu behar dira (bat, prosazkoa, eta bestea, olerkia), gutxienez bi ikaslek errezitatuak.

· Irrati Gidoi eta Podcast Lehiaketa: Lehen Hezkuntzako 2. zikloko eta Derrigorrezko Bigarren Hezkuntzako ikasleentzat antolatutako lehiaketa da. Ikasleek irratsaio bat grabatu behar dute (magazin eran), audio euskarrian. 

-BERTSOPAPER LEHIAKETA: lehiaketaren xedea da B eta D ereduetako ikasleengan bertsogintzarekiko interesa sustatzea. Ahozko tradizioan oinarritutako literatura genero hau tresna eraginkorra da ikasleen hizkuntza eta musika gaitasunak aberasteko, euskararen erregistro guztietan. 

Lehen Hezkuntzako 2. eta 3. zikloetako eta Derrigorrezko Bigarren Hezkuntzako 4 ikasturteetako ikasleentzat antolatutako lehiaketa. Bertsopaper lehiaketa lau eremutan egiten da, ikastetxeetan bertsogintza dela-eta egiten duten lanketa baliatuta (Lehen Hezkuntzako 6. mailako ikasleek egiten dituzten 30 orduko ikastaroak, bertsolariek ematen dituztenak, Hezkuntza Departamentuaren hitzarmenaren barruan).

Hezkuntza Departamentuko Euskara Atalean Euskara Irakasteko Baliabide Zentroa (EIBZ) dago. Bertan, 10 aholkulari jarduten dira, idazleak eta teknologia berrietako espezialistak, besteak beste. Bertsopaper Lehiaketako epaimahaia bertsogintza irakasten duten bertsolariek osatzen dute. 

